
         Аркадзь Аляксандравіч Куляшоў  
нарадзіўся 6 лютага 1914 г. ў в. Самацэві-
чы Касцюковіцкага раёна Магілёўскай 
вобласці ў сям’і настаўнікаў. Першы верш 
апублікаваў у 1926 г. у клімавіцкай акру-
говай ґазеце «Наш працаўнік». Вучыўся ў 
Мсціслаўскім педтэхнікуме, на літаратур-
ным факультэце Беларускага вышэйшага 
педагагічнага інстытута. Уваходзіў у Беларускую асацыя-
цыю пралетарскіх пісьменнікаў. Працаваў у рэдакцыі 
газеты «Чырвоная змена», на Беларускім радыё, літ-
кансультантам пры Саюзе пісьменнікаў БССР. Удзельнік 
Вялікай Айчыннай вайны. Пасля вайны  быў рэдакта-
рам газеты «Літаратура і мастацтва», галоўным рэдак-
тарам кінастудыі «Беларусьфільм». Лаўрэат Дзяржаўнай 
прэміі СССР (1946, 1949), Дзяржаўнай прэміі БССР імя 
Янкі Купалы (1970).  Народны паэт БССР (1968). Заслу-
жаны работнік культуры Украінскай ССР (1973). Узна-
гароджаны двума ордэнамі Леніна, ордэнам Чырвонага 
сцяга, двума ордэнамі Працоўнага Чырвонага Сцяга.  
Памёр 4 лютага 1978 г. 

Мікалай Адамавіч Яцкоў нарадзіўся 22 
мая 1959 г. ў Магілёве. Скончыў Магілёўскае 
культасветвучылішча імя Н.К.Крупскай, а 
потым Мінскі інстытут культуры. Служыў у 
войску. З 1981 года працуе дырэктарам 
Брылеўскага сельскага Дома культуры Магі-
лёўскага раёна. Член Саюза беларускіх пісь-

меннікаў.  Актыўна выступае як кампазітар-песеннік. 
Напісаў  больш за  900 песен на вершы беларускіх паэтаў. 
Аўтар песенных зборнікаў "Гронка бэзу" (на вершы Тама-
ша Ляшонка),  "Знічка" (на вершы Івана Карэнды)  і  інш. 
Аўтар музыкі афіцыйна зацверджанага “Гімна Магілёва”. 

У вобласць Арлоўскую хмарка плыла, 
Пачаўшы свой шлях з Магілёўскай. 
У дзень нараджэння хмарынка была 
Бялюткаю парай дняпроўскай. 
 
Расла яна хутка і ў першы палёт 
Збіралася ўвечары дбала, 
І лёгкую пару з азёраў, балот 
Да шляху свайго далучала. 
 
П р ы п е ў :   І людзі ўсміхаюцца хмарцы сваёй, 
                           І ўдзячны услед ёй крычу я: 
                           -- Расці, магілёўская хмарка, 
                           З зямлёю трымаючы сувязь жывую! 
 
У вобласць Арлоўскую хмарка плыла, 
Спрабуючы першыя сілы, 
Уласным дыханнем у рух прывяла 
Ужо ветраковыя крылы. 
 
Нямала яна для тутэйшых людзей 
Зрабіла карыснай работы, 
Напрыклад, пад Крычавам стомленых жней 
Схавала ў свой цень ад спякоты. 
 
П р ы п е ў :   І людзі ўсміхаюцца хмарцы сваёй, 
                           І ўдзячны услед ёй крычу я: 
                           -- Расці, магілёўская хмарка, 
                           З зямлёю трымаючы сувязь жывую! 

Даспявае маліна 
У зялёным садку; 
Ходзіць красна дзяўчына 
Ды адна па цяньку. 
 

Весялейшых гулянак 
Ўсё чакае даўно... 
Заўтра ў саменькі ранак 
Пастучуся ў акно. 

 
Павітацца з смуглянкай 
Смелых слоў не знайду; 
Ліст аддам, бразну клямкай, 
За вароты пайду. 
 

Вось прыходжу другі раз, 
Ліст нясмела нясу; 
Усміхаешся шчыра, 
Заплятаеш касу. 

 
Трэцім разам чакала 
Ціхіх крокаў маіх; 
За каліткай дагнала, 
Цалавала пры ўсіх. 
 

Ёсць за садам дарога – 
Не адна ходзіш ты, 
А з хлапцом, ад якога 
Я прыносіў лісты. 

Адшумела лета каласамі, 
Ў паплавах зялёных адцвіло; 
Журавы на поўдзень пад крыламі 
Паняслі ліпнёвае сяло. 
 
П р ы п е ў :  Восень, восень! 
                           Птушка залатая. 

Прыгаством і ты чаруеш нас, -- 
Паглядзі, за хатай дагарае 
На лістах крушын барвовы час; 
Паглядзі, за хатай дагарае 
На лістах крушын барвовы час. 
 

І цяпер за гаем на майдане, 
Дзе ў налівах серабрыцца сад, 
Сустракае сонечнае ранне 
На траве халодная раса. 
 
П р ы п е ў . 
 
Адшумела лета каласамі, 
Ў паплавах зялёных адцвіло; 
Журавы на поўдзень пад крыламі 
Паняслі ліпнёвае сяло. 
 
П р ы п е ў . 

Мне сніўся сон:  ты адляцела ў вечнасць 
І зоркай там зрабілася між зор. 
А я, душы і цела супярэчнасць, 
Жыву – не звар’яцеў і не памёр. 
 

Штовечар сэрца ходзіць на спатканні, 
Насунуўшы на вочы капялюш. 
Прызнацца хоча некаму ў каханні, 
Ратуючыся ад пакутных сцюж. 
 

Але ні косам, ні сукенцы белай 
Не аддае сардэчнай цеплыні, 
А ўсё глядзіць з тугой незразумелай 
На зорныя халодныя агні. 
 

І ўсё яму сустрэч таемных мала, 
І не хапае для вачэй святла. 
Чаму, калі зямлю ты пакідала, 
Яго ў свае ўладанні не ўзяла, 
Яго ў свае ўладанні не ўзяла? 

Радасна і сумна шалясцяць асіны – 
Гоман жоўталісця я пачуў у іх, 
І нітуюць неба струны-павуціны 
Ў сонечных праменнях чыстых, залатых. 
 
П р ы п е ў :  Заплялася песня, 
                          Заплялася ў ніцях – 
                          Абнімаў рукамі залаты прастор... 
                          Кружыцца лістота, 
                          Кружыцца, імчыцца, 
                          Высцілае ў полі восеньскі узор. 
 
А халодны вецер 
Лётае, сваволіць, 
І шуміць ля рэчкі, і шуміць трысцё. 
Я ў далёкіх далях бачу радасць, волю. 
Хоць і гінуць кветкі, але ёсць жыццё. 
 
П р ы п е ў . 
 
Радасна і сумна шалясцяць асіны, 
Радасна і сумна шалясцяць дубы. 
У кляновых лісцях віснуць павуціны, 
У срабрыстых ніцях жоўтыя сады. 
 
П р ы п е ў . 

